«Үз илем үземә кадерле»
(Мәктәпкә хәзерлек төркеме өчен әдәби-музыкаль кичә)

Гөлназ Билалова,

Балык Бистәсендәге «Мишутка» балалар бакчасының татар теле тәрбиячесе

Максат: Туган илең (җирең) белән горурлану хисләре тәрбияләү.

Бәйрәмнең барышы

Тантаналы музыка астында балалар залга керәләр һәм урындыкларга утыралар.

Алып баручы. Балалар, әти-әниләрегезнең, әби-бабаларыгызның, апа-абыйларыгызның, һәркайсыгызның туган көннәре булган кебек, шәһәр-авылларның да туган көннәре була.

Бүген, балалар, бездә бик зур бәйрәм. Без бүген Татарстан Республикасының туган көнен бәйрәм итәбез.

Мин яратам сине, Татарстан,

Ал таңнарың өчен яратам,

Күк күкрәп, яшен яшьнәп яуган

Яңгырларың өчен яратам.

1 нче бала.
Идел ярларына нурлар сибеп, 

Матур булып ата бездә таң.

Таң шикелле якты Туган илем,
Бәхет биргән җирем Татарстан.

2 нче бала.
Яшәр өчен бетмәс көч алырга

Олысына һәм дә кечегә –

Мәхәббәтле, ямьле, мәрхәмәтле

Туган ягы кирәк кешегә.

(«Туган ягым минем Татарстан» җыры (Р.Вәлиева сүзләре, М.Яриева көе) башкарыла.)
3 нче бала.

«Туган ил». Сәхаб Урайский.

Нинди матур, иркен, саф һавасы,

Нинди күркәм безнең языбыз!

Кайда бар соң бездәгедәй язлар?

Гүзәл дә соң туган ягыбыз!
4 нче бала.
Һәр почмагы аның, һәр сукмагы,

Тиңсез матур, чиксез ягымлы,

Җирнең һичбер гүзәл урынына да

Алыштырмам туган ягымны.

5 нче бала.
«Минем бакчам». Әминә Бикчәнтәева.

Иркен һәм матур да

Безнең Туган илебез.

Урманга бай, суга бай

Гөлбакчалы җиребез.

6 нчы бала.

«Туган ил». Зәкия Туфайлова.

Туган ил ул – алтын арышлар,

Туган ил ул – зифа камышлар,
Туган ил ул – иркен болыннар,
Болыннарда – нәни колыннар.

Туган ил ул – зәңгәр диңгезләр,

Туган туфрак, үскән нигезләр.

Алып баручы. Безнең Татарстаныбыз да киң һәм тирән елгалары, көмеш чишмәләре, куе урманнары, алтын иген кырлары белән горурлана ала.
Балалар, Туган ягыбызны данлап, җырлап, биеп алыйк әле.

(«Куш кулым» дигән парлы бию башкарыла.)
Ишек шакыган тавыш ишетелә.

Алып баручы. Балалар, ишетәсезме? Кемдер ишек шакый. Керегез кер, рәхим итегез.

(Тапкыр бабай керә, кулында серле янчык.)

Тапкыр бабай. Исәнмесез, балалар! Мине таныйсызмы?

Балалар. Юк, бабай, танымыйбыз.

Тапкыр бабай. Мин Тапкыр бабагыз булам.

Алып баручы. 

Рәхим итегез түргә –
Күптән көтәбез сезне.

Тапкырлыкка, зирәклеккә

Өйрәтегез сез безне.

Тапкыр бабай. Ярый, ярый. Менә мин сезне тапкырлыкта, зирәклектә сынап карыйм әле. Сез туган ягыгызны беләсезме икән? Мин сезгә сораулар бирәм, ә сез җавабын уйлап әйтегез.

Безнең республикабыз ничек атала?

Татарстанның башкаласы кайсы шәһәр?

Без яшәгән районның исеме ничек?

Безнең район кайсы елга буена урнашкан?

Тапкыр бабай. Дөрес, балалар. Җавапларыгыз өчен мин сезгә бүләкләр өләшим әле. (Янчыктан алып, бүләкләр бирә.)

Балалар. Рәхмәт, Тапкыр бабай.

Алып баручы. Син, Тапкыр бабай, балаларны күп сынадың. Хәзер узеңне сынап карыйк. Әйт әле, безнең Балык Бистәсе районы нәрсәләр белән дан тоткан?
Тапкыр бабай. Соравыгызга бик теләп җавап бирәм, дуслар. Безнең Балык Бистәсе бик матур Чулман елгасы буенча урнашкан. Хезмәт сөючән халкы, уңдырышлы кырлары, калын урманнары, иркен болыннары, көмеш чишмәләре, балыклы күлләре, сандугачлы тирәкләре, җырга-моңга гашыйк халкы белән электән дан тоткан.

Алып баручы. Тапкыр бабай, син безгә Балык Бистәсенең табигате турында бик матур итеп сөйләдең, ә без сиңа районыбыз турында «Балык Бистәм» дигән җыр җырлап курсәтәбез.

(«Балык Бистәм» җыры (М.Шиһапов сүзләре, И.Закиров көе) башкарыла.)
Алып баручы. Тапкыр бабай, безнең бу матур җырыбызны якташыбыз Мансур абый Шиһапов Илгиз Закиров исемле композитор белән бергә язган. Ә хәзер тагын бер якташ шагыйребез Вазих Фатыйховның «Туган якта» дигән шигырен тыңлап китәрбез.

1 нче бала. 
«Туган якта». Вазих Фатыйхов.

Бар бирелеп тыңлаганым

Каен урман шаулаганын,

Тугайларның моңланганын,
Яшел чирәм хәтфәләрдә 

Бар тәгәрәп уйнаганым.

2 нче бала.

Шактый вакытлар үтсә дә,

Онытылмый, сагындыра

Туган якның кешеләре,

Ат уйнаткан болыннары,

Коенып үскән инешләре.

Тапкыр бабай. Бигрәк матур шигырь, шигыре матур булгач, кешеләре дә матур инде аның.

Алып баручы. Җырлар, шигырьләр тыңладың, бабай, ә хәзер безнең кызларыбызның биегәнен дә карап ал.
(Касәләр белән бию башкарыла.)

Тапкыр бабай. Булдыклы балалар икәнсез, бик кызыклы шигырьләр сөйләдегез, матур җырлар җырладыгыз. 

Зирәк икән үзегез,
Акыллы һәм матур булсын 

Сезнең һәрбер эшегез.
Мин әле тагын килермен,
Хәзерләнеп торыгыз.
Күп нәрсәгә өйрәнегез,
Ә хәзергә хушыгыз.
Сау булыгыз.

Алып баручы. Менә бәйрәмебез ахырына якынлашты. Туган илебезгә иминлек, тынычлык телик, лаеклы алмаш булып үсик.

(Күмәк җыр башкарыла.)   
